
23. oktober 2003

Uppskot til innihaldið í kunngerð um festi
Heimild:
-
§ 3, stk. 5, § 4, § 5, stk. 1 og 2, § 7, stk. 1 og § 8, stk. 1 í lóg um landsjørð

Festileiga og festitreytir

Festileiga:
-
(ætlanin er, at festileigan skal endurskoðast og ásetast í mun til framleiðsluskylduna hjá festunum. Arbeitt verður við hesum málinum)


-
Leigan fellur til gjaldingar hvønn 1. desember fyri tað farandi álmanakkaárið.

Um at leggja raksturin av festi í PF ella SPF


-
(nágreiniligar reglur um treytir fyri at leggja raksturin av festum í partafelag ella smápartafelag skulu gerast)

Um minstukrøv til jarðarbrúkskunnleika

Minstamark: 
-
Minstamarkið av jarðarbrúkskunnleika er lokið, tá umsøkjari til festi lýkur hesar treytir: 


1)
hevur arbeitt í minsta lagi 2 ár á tveimum ymsum gørðum, harav 1 ár skal vera á øðrum garði enn fedranna garði, og 1 ár við røkt av bø og kríatúrum í fjósi og haga og haraftrat


2)
skal hava verið minst eitt 1/2 ára skeið á landbúnaðarskúla ella tílíkum skúla, sum Búnaðarstovan hevur góðkent.

Undantøk:
-
Búnaðarstovan kann veita undantak, tá tað snýr seg um smá festi.


-
Búnaðarstovan ásetur tá ávíst minstamark av útbúgving, sum festarin skal hava, t.d. skeið, sum festarin skal hava tikið ella skal taka innan ávísa tíðarfreist.


-
Búnaðarstovan kann veita góðkenning til útbúgvingar, sum lúka treytirnar til, at undantak kann verða veitt frá reglunum um jarðarbrúkskunnleika. Próvtøka er ein treyt fyri tílíkari góðkenning. 

Um at leggja festi saman

Alment
-
Um eitt festi er leyst, og umstøðurnar tala fyri hesum, kann jarðarfyrisitingin taka mál til viðgerðar um at leggja festið saman við øðrum festi.

Meting:
-
Búnaðarstovan skal tá meta um tey viðurskifti, sum tala fyri og ímóti, at festi verða løgd saman. Metingin skal leggja dent á m.a. hesi viðurskifti


-
Um festi við samanleggingini fær eina stødd, sum ger, at festarin kann fáast við landbúnað burtuarav


-
Um samanlegging av festum skapar grundarlag fyri meira rasjonellum rakstri


-
Um samanleggingin kann føra til økta burðardygga framleiðslu av búnaðarvørum


-
Fyrimunir og vansar fyri teir partar, sum avgerðin um samanlegging rakar, t.e. fyrst og fremst festarin av samanlagda festinum og tey, sum møguliga hava framíhjárætt til niðurlagda festið

Niðurstøða:
-
Búnaðarstovan tekur samanum metingarnar, grundgevur fyri, hvørji viðurskifti størstur dentur eigur at verða lagdur á í ávísa førinum, og ger út frá hesum niðurstøðu um møguliga samanlegging


-
Meting og niðurstøða skal skjalfestast

Um framleiðsluskyldu v.m.

Framleiðslu-

skylda:
-
Festari hevur skyldu at framleiða av festinum mest møguligt, sæð í mun til marknaðarviðurskiftini, og hvat annars má haldast at vera fíggjarliga ráðiligt.


-
Um Búnaðarstovan metir, at framleiðslan á einum festi er eyðsýnt ov lítil, skal hon taka upp samráðingar við festaran við tí í hyggju at fáa fram​leiðsluna á festinum upp. 


-
Um samráðingar hava verið við festara uttan úrslit, kann Búnaðarstovan áleggja ávísa minstu framleiðslu av festinum.

Um endurgjald til fráfarandi festara

Rættur til

endurgjald:   
-
Fráfarandi festari hevur rætt til endurgjald frá komandi festara fyri egnar íløgur, sum gjørdar eru á fastar ognir, sum hoyra festinum til, eitt nú á sethús, hjallar, fjós, maskinhús, neyst, seyðahús, hegn, vegir og á sjálva landbúnaðarjørðina.


-
Um festari ger íløgu fyri egna rokning, sum hann seinni ætlar at fáa endurgjald fyri, skal hann søkja Búnaðarstovuna um góðkenning av íløguni. Búnaðarstovan skal taka støðu til málið út frá somu búskaparligu fortreytum sum Búnaðargrunnurin brúkar í sambandi við lánsveiting.

Krav um

endurgjald:
-
Krav um endurgjald frá komandi festara skal vera skrivliga sundurgreitt og grundgivið.


-
Krav um endurgjald verður latið Búnaðarstovuni saman við uppsøgn av festinum.


-
Er fráfarandi festari deyður, skal búgvið eftir hann seta kravið fram skjótast til ber.


-
Búnaðarstovan rindar ikki endurgjaldið, men førir kravið víðari til komandi festara.

Avmarkingar:
-
Íløga verður ikki roknað sum eginíløga, um íløgan er fíggjað á henda hátt: 

 
a)
við láni úr Búnaðargrunninum (Jarðargrunninum)

 
b)
goldin av festikonto

 
c)
við studningi, sum er latin av tí almenna.


-
Egið arbeiði, sum ikki er inntøkuført á ársroknskapi festarans, verður ikki roknað sum eginíløga. 


-
Inngoldnar rentur og avdráttir verða ikki roknað sum eginíløga. 

Ósemjur:
-
Tá krav um endurgjald er sett fram sambært reglunum, og semja ikki fæst um endur​gjalds​upphæddina, verður hon ásett av metingarfólki, tilnevndum av sorin​skrivaranum.


-
Tá endurgjaldsupphæddin verður ásett, skal metingarfólkið kanna, um íløgan er ein eginíløga sambært reglunum, og metast skal um

1.
virðið á íløguni við niðurskriving, sum svarar til avdráttartíðina á lánum úr Búnaðargrunninum til samsvarandi íløgu

2.
hvussu stórt virði samlaða eginíløgan hevur fyri festið í dag. Undantikið tá talan er um eginíløgu í sethús, verður metingin gjørd út frá einum rakstarligum sjónarmiðið.

